
MOZIO ARRUNTA, PENTSIODUN GUZTIEI GUTXIENEZ 1.080 EUROKO DIRU-SARRERAK 14
ORDAINSARITAN BERMATZEARI BURUZKOA

Juan Karlos lzagirre Hortelano EH BILDU udal taldeko bozeramaileak eta Victor Lasa Briz
ELKARREKIN DONOSTIA udal taldeko bozeramaileak, Udalbatzaren Organo Araudiko 98.
artikulua oinarri, honako MOZIO ARRUNT hau aurkezten dute, pentsiodun guztiei
gutxienez 1.080 euroko diru-sarrerak 14 ordainsaritan bermatzeari buruzkoa.

JUSTIFIKAZIOA

Lan-baldintzen prekarizazioak, soldaten debaluazioak eta pentsioen murrizketek eraginda,
gizon eta emakume asko pentsio eskasekin bizi dira azken urteetan, bizitza osoa lanean
eman ondoren. Hori horrela izanda, azkeneko urteetan astelehenero entzun ditugu hiriko
pentsionistak Donostiako Bulebarrean haien aldarrikapenak ozen adierazten. Egindako
eskaeren artean, bat da nagusia: hain zuzen ere, pentsiodun guztiek gutxienez 1.080
euroko diru-sarrerak izatea bermatzea, 14 ordainsaritan. Horren atzean ondorengoa dago:
gaur egun 167.718 pentsiodunek EAEn eta 51.306 pentsiodunek Nafarroan 1.080 eurotik

beherako pentsioak dituzte (gehienak emakumeak dira).

Errealitate hori ezagutarazteko eta erakunde publikoen interbentzioa eskatzeko, Euskal
Herriko Pentsiodunen Mugimenduak txosten bat argitaratu zuen maiatzean, 2023rako
gutxieneko pentsioa 1.080 eurotan ezartzeko berehalako eskaria bultzatzeko. Eskari hori
Estatuko Gobernuari zein EAEko eta Nafarroako gobernuei zuzendu zieten eta era berean,
eskatu zieten, gaur egun 783 eurotan dagoen gutxieneko pentsioa finkatzen ez den

bitartean, gutxieneko pentsio hori 1.080 eurora arte osa zezatela hamalau ordainsaritan.

Pentsionisten hitzetan, txosten horrekin, urrats bat gehiago egin zuten haien eskariaren
azalpenean, eta EAEko eta Nafarroako beharrezko aurrekontuan beharko litzatekeen

inbertsio ekonomikoa kalkulatuko zuten.

Gainera, txosten horretan adierazten dute eskaera hori premia sozial urgentea eta
justiziazkoa dela, erakunde publikoek herritarrei bizi-baldintza duinak bermatzeko behar
diren erabakiak hartzeko betebeharra dutelako; baldintza horiek, lanetik etorritako diru-
sarrerarik ez duten adineko pertsonen eta pentsiodunen kasuan, gutxieneko diru-sarrera
nahikoak bermatu behar dituzte. 1.080 euroko gutxieneko pentsioa ezartzeak nabarmen
murriztuko luke pentsioetan dagoen genero-aldea. Bizi-kostuaren igoeraren arabera
pentsioak ez errebalorizatzearen ondorioak nabarmenak dira, txostenaren 13. orrian ikus

daitekeen bezala: "... egiaztatzen dugu azken urteetan (2011tik 2023ra) lanbide arteko
gutxieneko soldata 641,40 eurotik 1.080 eurora igo dela, baina gutxieneko pentsioa
601,40 eurotik 783 eurora baino ez da igo. Pentsioak soldata geroratuak dira, zalantzarik
gabe, eta haien zenbatekoa zuzenean lotuta dago jasotzen diren soldatekin; beraz,
gutxieneko pentsioak ere LGS izan behar du erreferentzia gisa. Onartezina da 2011n

Gutxieneko Pentsioan LGSren % 93,7 izatea eta 2023an % 72,5 izatea."

Gaur egungo bizi-kostuaren hazkunde esponentzialaren testuinguruan, gero eta
pentsiodun gehiagok eten egiten dute bizimodu osasungarria eta beren beharretara
egokitutakoa, elikadura osasuntsua, osasuna eta arreta eraginkorra bermatzea
mendekotasuna artatzeko dituzten beharrak arintzeko eta abarrerako. Gainera,
gutxieneko pentsioak, aldagai guztietan, emakume izena du. lzan ere, genero-arrakala
horren aurrekari dira soldaten desberdintasuna eta emakumeak alde bakarretik esleitzea

ordaindu gabeko edo gaizki ordaindutako lanari ugalketaren eta zaintzaren esparruan.

Hasieran esan bezala, 1.080 euroko aldarrikapenak duela bost urte baino gehiagotik
mobilizazioetan parte hartu duten milaka pertsonek ematen dioten zilegitasuna du, bai

Donostian bai gainerako euskal hiriburuetan ere.

Oraingoan, hiriko pentsiodunen elkarteek Donostiako Udalaren osoko bilkurari honako

erabaki hau hartzea eskatzen diote mozio arrunt honen bidez:

1.- Donostiako Udalbatzaren Osoko Bilkurak hertsatuki eskatzen dio Eusko Jaurlaritzari
1.080 euroraino osatu dezala pentsiodunen gutxieneko pentsioa 14 ordainsaritan, 2023ko
urtarrilera arteko atzeraeraginezko ondorioekin.

Donostian, 2023ko azaroaren 29an

Juan Karlos Izagirre Hortelano Victor Lasa Briz
EH BILDU udal taldeko bozeramailea ELKARREKIN DONOSTIA udal taldeko
bozeramailea

